
Abstract. Introduction. The article examines the personality and origin of the Kozhabergen batyr 
Zhanibekuly in Kazakh genealogies and samples of oral history. The name of Kozhabergen batyr has 
been preserved in folk tales and legends. The purpose of the study is the Kozhabergen batyr, who 
came from the Shybaraygyr clan of the Abak-Kerei tribe, and one of the batyrs, whose name is not 
glorified in Kazakh history, but who still has not received due attention in domestic science. Results. 
The results and conclusions obtained from a comprehensive consideration of the topic opened the 
way to clarifying the family of Sardar Kozhabergan and a military figure in Kazakh History. As a 
result of the study, materials related to the origin and life history of the batyr were grouped and 
analyzed. Conclusion. As a result of a comprehensive review of oral and written sources used in the 
article, and research within the framework of the topic, data on the origin and military appearance of 
Kozhabergen Batyr, trusted commander of Khan Abylay, hero and diplomat, was analyzed. Attempts 
have been made to describe the historical portrait of Sardar and assess his place in history. 
Key words: Genealogy, oral history, Kozhabergen batyr, sardar, Abak-Kerey, Shybaraygyr, 
descendants of the batyr 

Аңдатпа. Кіріспе. Мақалада Қожаберген батыр Жәнібекұлының қазақ шежірелері мен ауызша 
тарих үлгілеріндегі тұлғалық келбеті мен шығу тегіне зерттеу жүргізіледі. Қожаберген батыр 
тұлғасы халық ауыз әңгімелері мен тарихи аңыздарда сақталған. Оның есімі қытай-маньчжур 
деректерінің шежірелік кестесінде, сондай-ақ революцияға дейінгі кезеңдегі орыс 
тарихшыларының еңбектерінде батыр туралы аңыз-ертегілердің бірқатары берілген. Зерттеу 
мақсаты қазақ тарихындағы есімі ұлықталмай, ерлік жолы ғылыми тұрғыда зерттеу аясынан 
тысқары қалып келе жатқан батырдың бірі – Абақ-Керей тайпасының Шыбарайғыр руынан 
тараған Қожаберген батыр Жәнібекұлының шығу тегі мен келбетін ашу. Нәтижелер. 
Тақырыпты жан-жақты қарастыруда қол жеткізген нәтижелер мен ой-қорытындылар 
Қожаберген сардардың ата-тек әулеті мен Қазақ тарихындағы күрескерлік келбетін анықтауға 
жол ашты. Зерттеу нәтижесінде батырдың шығу тегі, өмір тарихына қатысты материалдар 
талданды. Қорытынды. Мақалада қолданылған ауызша және жазбаша деректер мен тақырып 
аясындағы зерттеулерді жан-жақты қарастыру нәтижесінде Абылай ханның сенімді сардары, 
батыр әрі дипломат Қожаберген батырдың шығу тегі мен күрескерлік келбеті туралы деректер 
талданды. Сардардың тарихи портретіне сипаттама жасауға және тарихтағы орнына баға 
беруге талпыныстар жасалды.  
Түйін сөздер: Шежіре, ауызша тарих, Қожаберген батыр, сардар, Абақ-Керей, Шыбарайғыр, 
батыр ұрпақтары 

Аннотация. Введение. В статье рассматривается личность и происхождение батыра 
Кожабергена Жанибекулы в казахских генеалогиях и образцах устной истории. Имя 
Кожабергена батыра сохранился в народных сказках и легендах. Цель исследования. 
происходившего из рода Шыбарайгыр племени Абак-Керей Кожаберген батыра, и одного из 
батыров, имя которого в казахской истории не прославлено, но который до сих пор не 
уделяется должного внимания в отечественной науке. Результаты. Результаты и выводы, 
полученные при комплексном рассмотрении темы, открыли путь к выяснению родовой семьи 
сардара Кожабергана и боевого деятеля казахской истории. В результате исследования были 
проанализированы материалы, связанные с происхождением и историей жизни батыра. 
Заключение. В результате всестороннего рассмотрения устных и письменных источников, 
использованных в статье, и исследований в рамках темы, проанализированы данные о 
происхождении и боевом облике Кожаберген-батыра, доверенного полководца хана Абылай, 
героя и дипломата. Предпринимались попытки описать исторический портрет Сардара и 
оценить его место в истории. 

Кіріспе 
Отандық тарих ғылымында есімі аңызға айналған немесе зерттеу аясынан тысқары қалған тарихи 

тұлғаларды зерттеу арқылы ғалымдар белгілі бір тарихи оқиғалардың көрінісін жаңа қырынан 
жаңғыртуға мүмкіндіктерге қол жеткізеді.  

Қожаберген батырдай тұлғаға деңгейлес тарихи тұлғалардың шығу тегі мен өмірін, саяси-
дипломатиялық қызметін, қайраткерлік келбетін тарихи тұрғыдан зерттеу қазіргі таңда кезек 
күттірмейтін мәселе. Қожаберген батыр туралы кешенді түрде зерттеу ғалымдар назарынан тысқары 
қалуы, қазіргі таңда батыр жөнінде ғылыми-зерттеу жұмыстарының мардымсыздығы, көпшілікке 
батыр есімінің лайықты тұрғыда ұлықталмауы тақырыптың өзектілігін дәлелдейді. 

Батыр Қожаберген Жәнібекұлының ғұмыр тарихы мен шығу тегін зерттеу оның 
батырлық келбеті мен Қазақ мемлекеттілігінің қалыптасуы тарихының кейбір тұстарын 
анықтауға жол ашады. 

Өкініштісі, кеңестік тарихнамада ХVII–XVIII ғасырдағы қазақ халқы басындағы 
қасіретті жылдар, атап айтқанда, қазақ-жоңғар соғысы, қазақ-цинь қарым-қатынастары сынды 
тақырыптар ғалымдар тарапынан зерттеу нысанына алынбады, сол себепті де, хандар мен 
батырлардың тарихы ескерілмеді. Бұл келеңсіздіктің салдары тұлғатану және батыртану 
саласына да кері ықпалын тигізді. 

Батыр туралы халық арасында да, зерттеуші-ғалымдар мен әдебиетшілер тарапынан да 
біршама пікір-таластар бар екені жасырын емес. Мәселен айтар болсақ, ғалымдар мен зиялы 
қауым арасында Ашамайлы Керейден тарайтын жырау, әрі батыр Қожаберген Толыбайұлы 
мен Абақ Керей Шыбарайғыр руының белді батыры Қожаберген Жәнібекұлын бір-бірімен 
шатастыра қарастыру жағдайлары кездеседі. Осы тұрғыдан алғанда Қожаберген батырдың 
шығу тегін зерттеу мен отандық ғылымдағы тарихи рөлін бағамдау мақсатында тарихи 
деректерді жинақтап, талдаудың өзектілігі басым. Осы зерттеуде батырдың шығу тегі ғылыми 
негізде талданып, Қожаберген сардардың тарихи портреті сипатталады. 

Материалдар мен әдістер 
Мақаланың деректік негізін архив құжаттары мен жарияланған құжаттар жинағы, 

ауызша тарих дәстүрлеріндегі және сирек қолжазба қорларындағы материалдар, орыс 
саяхатшыларының еңбектеріндегі құнды тарихи мәліметтер, сондай-ақ отандық және шетел 
ғалымдарының зерттеулері құрайды, батырдың шығу тегін қарастыруда Қожаберген батыр 
ұрпақтары аузынан жазылып алынған ауызша деректер де қолданыс табады. Тақырыпты 
зерттеуде функционалистік бағыт теориясын негізге алу батырдың тұлғалық келбетін, қазақ 
мемлекеттілігін қалыптастырудағы рөлі мен ерлік қызметін баяндауға мүмкіндік берді. 
Мақаланы жазуда тарихи таным, жүйелілік, тарихилық және объективтілік принциптері 
негізге алынып, батырдың шығу тегі мен күрескерлік келбетін қарастыруда 
салыстырмалы-тарихи, тарихи-генетикалық, тарихи-типологиялық әдістер пайдаланылды. 
Тақырыпты ұлттық мүдде тұрғысынан бағалауда және Қожаберген сардардың тарихи 
оқиғалардағы күрескерлік келбетін қалпына келтіруде деректанулық сын тәсілін 
қолдану – зерттеудің методологиялық негізін салмақтады.  

Талқылау 
Тарихи деректерде Қожаберген есімін арқалаған бірнеше тұлғалардың есімі аталады. 

Әсіресе, ғылыми-көпшілік арасында есімде көпке танымал Орта Жүз Абақ Керей тайпасынан 
шыққан батыр Қожаберген мен Ашамайлы Керей тайпасы батыры, әрі жырау Қожаберген 
сынды екі түрлі тарихи тұлғаның тағдырларын шатастыру жағдайлары көптеп орын алады. 
Қос Қожабергеннің де қазақ халқының еркіндігі мен бірлігі жолындағы мемлекетшілік 

қызметінде ұқсастықтар мен ерекшеліктерді кешенді зерттеуді қажет етеді Деректерде аталар 
тағы бір үшінші Қожаберген – Бұхараға арнайы Орынбордан жіберілген поручик 
Я.П. Гавердовскийдің Қазақ даласының тарихы, географиялық жағдайы мен этнографиясы 
туралы қолжазбаларында «Қожаберген» есімі айтылады. Алайда, бұл Қожаберген 
(Хочжаберген) Әбілғазы сұлтанның жанындағы Кіші жүз Әлім тайпасынан тараған 
Шекті руының атақты би-батырлары Жаназар, Жанұзақ (Чжанзак), Утуған (Утюган) сынды 
елдің беделді адамдарымен қатар тұрған тарихи тұлға (История Казахстана в русских 
источниках XVI–XX веков, 2007: 416). 

Аталған Қожабергендердің қайсысы болса да Қазақ мемлекеттілігін қалыптастыру мен 
азаттыққа қол жеткізудегі күрескерлік қызметтері әр қилы. Бұл зерттеу Орта Жүз Абақ Керей 
тайпасынан шыққан батыр Қожаберген батырдың шығу тегі мен тұлғалық келбетін ашуды 
көздейді.  

Қазіргі күнге дейінгі қолда бар мәліметтерге қарағанда, өкінішке орай, Батырдың өмір 
сүрген жылдары туралы нақты жазба деректер кездеспейді. Алайда, Қожаберген батырдың 
өмірі туралы алғаш деректерді халық аузындағы әңгіме-аңыздарда, мәнжу тіліндегі жазба 
құжаттарда азды-көпті мағлұматтар кездеседі. Сонымен қатар бүгінде көзі тірі Қожаберген 
сардардың ұрпақтары аузынан жазылып алынған ауызша деректердің де маңыздылығы үстем 
болып отыр. Бізден бұрынырықта, батырдың шығу тегі жайында ауызша мәліметтерді 
жинақтап артына өшпес мұра қалдырған, Қожаберген батыр Жәнібекұлы туралы халық 
аузындағы деректерді жинақтап, оны сақтаумен айналысқан Аңдақайұлы Шәкер атты 
азаматтың есімі белгілі. Бұл кісі жинақтаған шежіреде Қожаберген батыр туралы төмендегідей 
деректер айтылады: «Мәулімнен Шотпан, Етікші, Етікшіден Өтес, Өтестен Мұрат, 
Қанымбике, Сарыкөз, Тоғызақ, Қабыл, Шотпаннан Жәнібек, Жәнібектен Қожаберген, 
Қожаберген 61 жасында зертең ауруынан қайтыс болған. Табыты Сарыарқаның Қызылағаш 
деген жерінде қойылған. Қожабергеннің 2-күні (сейсенбі) дүниеге келіп, 5-күні (жұма) туын 
тігіп, жауға аттанып, жеңіске жеткен» (Зұрғанбайұлы, 1996: 48). Шежіреде батырдың қайтыс 
болған жылы туралы мынадай мәлімет жазылған: «Екі баласын ертіп, таудан асып Индияға 
дейін жауын жаулап барып, 90 қонақ жүріп, қайтып келе жатып, сырқаттаған екен. 61 мүшел 
жасында зертең ауруынан қайтыс болған дейді. 1860 (1870) жылдардың маңайында болған» 
(Зұрғанбайұлы, 1996: 58). 

Батырдың жасы туралы мәселе бойынша, 1757 жылғы 25 тамызындағы Шет аймақтарды 
тыныштандыру әскерінің қолбасшысы Жаохуэйдің мәлімдемесінде мәлімет кездеседі. Ойрат 
нояны Әмірсананы қолға ұстап беруін өтінген Цинь ұлығы Жаохуэйға айтқан сөзінде 
Қожаберген батыр былай жауап қайтарған екен: «Былтыр Әмірсана мені паналап келіп, әке 
деп атағаны рас; мен оны бағып-қаққаным да өтірік емес... Мен өзім алпыстан асқан адаммын. 
Ненің жақсы, ненің жаманын білмейді дейсіз бе?!» (Еженханұлы, 2017: 171). 

Бұл айтылған деректерді Цяньлун жылнамасының 32-жылы 8-айдың 4-күніндегі, яғни, 
1767 жылғы 4 тамыздағы Тарбағатайдың хебе-амбаны Улден мен Фухудың мәлімдемесіндегі 
ақпарат толықтыра түседі: «Биыл кәбісе 7-айдың 23-күні, қарауылымыздағылар Абақ-керей 
тайпасының қазағы Қожаберген мен Қазыбектің Жандәулет, Бекмырза есімді ұлдарын бізге 
бастап әкелген екен. Әлгі қазақтар пақырыңыз бізге сәлем бергелі келген екен. Біз олармен 
кездесіп, мән-жайды сұраған едік, олар: «Әкелеріміз амбан сіздермен амандасу үшін бізді 
арнайы осында жіберіп, сіздерге екі жылқы тарту етті. Келуіміздің басқа себебі жоқ», - деді 
(Еженханұлы, 2017: 418). Қожаберген мен Қазыбектердің сәлемдемелерін Патшалық қабыл 
алып, екі жас қазақ елшілерін мәмілегерлік байланыста шығарып салады. 

Берілген құжаттарға қарап, логикалық талдау жасауға келеді. 1767 жылы Қожаберген 
батыр 70 жасты еңсерген адам болғаны анық, себебі, мұның алдындағы 1757 жылғы құжатта 
Қожабергеннің алпысты алқымдағанына көз жеткізіп едік. Бұл тұста, он жылдан соң, яғни 
батыр Қожаберген 70-тен асқан еңселі шағында да Цинь империясымен сауда және 
дипломатиялық байланыстарда белсенді рөл атқарып жүргендігін болжауға болады. 

Қожаберген батырдың өміріне қатысты жоғарыда көрсетілген жазбаша және ауызша 
деректерге сүйенсек, оның 61 жасында зертең ауруынан көз жұмғаны шындыққа жанаспайды 

деген логикалық болжам жасауға негіз бар. Сөзімізге, батырдың кіші әйелі Жүзіктен тараған 
ұрпақтарының бірі Омар Маусымұлы ел аузында сақталған мына бір ауызша тарихтан 
келтірген дерегі де растайды: «Қожаберген қартайып, өлер шағында, ер үйде жатып өлмейді 
деп, атқа мініп, ел аралап жүріп, түзде өлген дейді. Қожаберген бабамыз, менің болжауым 
бойынша, шамамен 1710–1715 жылдары туып, 1790–1795 жылдар шамасында қайтыс болуы 
мүмкін». Яғни, батырдың 80 жастан асқан шағында дүние салғанын алға тартады. Ендігі 
кезекте, Қожаберген батырдың тағы бір ұрпағы Досан Баймолда: «Абақ Керейден тараған 
Қожаберген Жәнібекұлы 1698–1783 жылдары өмір сүріпті» деген пікірді алға тартады. 

Қолда бар деректерді салыстыра келе, біздің пайымда да батырдың ұзақ өмір сүргендігін 
жоққа шығармаймыз. Қожаберген батыр жамбасы жерге тигенше ат үстіне қонып, қазақ-қытай 
сауда байланыстарында белсенді қызмет атқарғандығын тарихи деректер растап отыр. 

Қожаберген батыр Абылай ханның сенімді сардары, уәдеге берік адал досы, әрі қазақ-
қытай қарым-қатынастары тоғысында сауда-дипломатиялық істер атқарған ақылды кеңесшісі 
бола білген. Сөзімізге В. Вельяминов Зернов жазбаларындағы мына тарихи факті дәлел бола 
алады: «На возвратномъ пути Арапова, ему говорили въ Атагайскомъ роде, что Гирейскаго 
рода Старшина Ходжа-Берганъ батыръ посылал нарочныхъ къ Аблаю, чтобъ уговорить его 
неездить къ Чжуньгарской границы» (Вельяминов-Зернов, 1853: 96–98) деген дерек кездеседі. 
Бұл деректе Абылайдың Жоңғар шекарасына қарай бет алмауын өтініп, Араповпен қоса өз 
адамдарын жібергендігі айтылады. Себебі, бұл жағдай қырғыздарға қауіп төндірді. Бұл 
тұрғыдан алып қарағанда да, Қожаберген батырдың Абылайға деген адал ниеті мен қызметін 
көруге болады. 

Керей тайпасының мекен еткен аймақтары туралы бірқатар ғалымдар еңбектерінде шолу 
жасаған. Белгілі ғалым А.И. Левшин: «Орта жүздің Абақ керей тайпасы Обаған, Есім, Уй, 
Тоғызақ, Ертіс, Есіл, Сарысу және Цу немесе Шу өзендері аймағы; сонымен қатар Үшқоңғыр; 
Кешубай Шарқар өзені маңы және Степнаядан Жоғары Ертіс бекіністеріне қарама-қарсы 
аймақ; сондай-ақ, Звериноголовский мен Пресногорьский аймақтарын мекен етті» (Левшин, 
2009: 294) деп жазып қадырады. 

М. Тевкелевтің 1748 жылғы құрастырған Орта және Ұлы жүз қазақтарының рулық 
құрамының сипаттамасында: «Орта жүз ордасында үш тайпа біріккен. Олар: Уақ (Увак), 
Керей, Тарақты. Орта жүз тайпалары Тобыл мен Есім өзендері жағалаулары мен Ертіс өзенінің 
жоғары ағысын, Көктау шатқалында көшіп-қонып өмір сүреді» (Казахско-русские отношения 
в XVI–XVIII веках..., 1961: 407). 

Ал, И.И. Крафт қырғыздардың далалық аймақтарындағы қырғыздарды басқару туралы 
еңбегінде Абақ Керей ұрпақтары Уақ (Увак), Керей (Герей) және Тарақты (Тараклы) деп үшке 
бөліп көрсетеді (Крафт, 1898: 16). 

Орыс тарихшысы Г.Н. Потанин қырғыздарды Қара Ертістің далалық алқабын, 
Тарбағатай мен Саура жоталарының солтүстік беткейлерін және Алтайдың оңтүстік аймағын 
алып жатыр, ал кейбір қырғыздар Қобда өзені жағалауларында көшпелі өмір сүргендігін 
айтады. Ол өзінің 1876-1877 жылдардағы қырғыздар туралы жазбаларында Қожаберген 
батырдың шыққан тегі Абақ керей руы жайында мәлімет қалдырған. «Қара Ертістің далалық 
аймақтарын мекендеген қырғыздардың жері Абақ-керей және Қара-керей руларының иелігіне 
кірді: біріншілері – Ертіс-Зайсан ойпатының шығыс бөлігін қоныстанса, екіншілері батыс 
аймағын алып жатты (Потанин, 1881: 2). 

Орта жүздегі Керей, Уақ тайпаларының тарихын түсінбегендіктен, уақ-керей және керей 
руларын шатастыру жиі кездеседі. Тәуке ханның тұсында, шашырап жүрген рулардың басы 
біріктіріліп, «уақ-керей руы» – деген атаумен Арғын тайпасына қосылған бұл дербес ру 
Солтүстік Қазақстандағы Преснов бекінісінен батысқа қарай, Обаған-Тобыл төңірегін 
мекендеген. Кезінде орыс авторлары бұл ерекшеліктерді түсінбегендіктен, уақ-керейдің бір 
тармағын «кіші керей» деп бөліп атаған сияқты. 1755–1756 жылдары осы кіші керейлер 
Қожаберген батырдың бастауымен Шығыс Қазақстанға қарай көшіп, Керей тайпасына 
қосылған, Тарбағатай, Алтай тауларын мекен еткен (Қазақтың ханы Абылай.., 2011: 134 ). 

Зерттеу нәтижелері 
Абақ-керейлер, сондай-ақ өздерін Ашамайлы-керейлер деп те атаған. Алайда, түпкі 

атасы бір рулардың қандай себеппен 12 атаға бөлінетіндігі түсіндірілмейді. Барлық керей 
халқы Сары Үйсіннен тарайды. Сары Үйсіннен – Қараби, Қарабидің ұлы – Абақ, 
Абақтан – Керей; ең соңғысынан Керей тайпасының 12 ұрпағы тарайды. Бұл он екі атаның 
атаулары: Жантекей; 2) Жадық; 3) Шіреуші; 4) Ителі; 5) Қарақас; 6) Молқы; 7) Шыбарайғыр; 
8) Меркіт; 9) Итемген; 10) Жастабан; 11) Сарбас; 12) Шимойын.

Алғаш төрт атадан – Жантекей, Жәдік, Шіреуші және Ителінің ортақ әкесі – 
Байлау-Құйлау. Осы рулар және Керей халқының төрт атасы жайындағы мәліметтерді 
Шыбарайғыр руының өкілі Теңізбайдан (Тэнгисъ-бай) жазып алынған. Жантекейден 
Сәмәмбет тарады, оның үш әйелі болған. Үлкені Бадан деп аталды; үш ұлы – Атантай, Есембай 
және Есентай; Есентайдан алты ұл – Базаркүл, Шақабай, Қыстаубай, Тоқыбай, Барқа және 
Тәттібай; соңғысына кіші ұлы болғандықтан арнайы сүйікті, тәтті деген мағынада осы есімді 
қойған секілді. Атантайдан алты ұл тарады. Олар: Итқара, Ақ-қошқар, Ақ-жігіт, ал қалған 
ұлдарының есімін Теңізбай (Тэнгисъ-бай) ұмытыпты. Бұл мағлұматтарды Теңізбайдың ұлы 
Көбештің деректерімен толықтырайық... Базаркүлдің ұлын Қотырақ деп атады, ал 
Қотырақтың ұлы – Мамыт, Мамыттан – Қондыбай. Сәмембеттің екінші әйелінен туылған 
ұлдардың есімдерін – Сүйіншәлі және Орыс деп атады. Сүйіншәліден төрт ұл – Секел, Кебек, 
Тайлақ, Қангелді (Кангильды) тарады. Орыстан Ботаға және Тәнібек атты екі ұл туды 
(Потанин, 1881: 3). 

Ауызша деректерге сүйенсек, Абақ атауының шығуы туралы бірнеше болжамдар 
айтылады. Оның ішіндегі ел аузында көп таралған ауызша деректің бірінде: «Абақ деген 
әйелдің аты. Абақты керейдің Ақылбай атты ұрпағының бәйбішесінің аты. Оның есімі әйелі 
Аппақ екен, келе-келе Абаққа айналған. Қазір он екі ата Абақ деп жүрген бірлестік әуел
баста сол Абақ бәйбішесінің өзі тәрбиелеген он екі немересінен өрбіген делінеді» 
(Маусымұлы, 2023: 12). 

Шыбарайғыр руының шежіресі жайында қолда бар зерттеудің бірегейі болып отырған 
Потаниннің жазбаларында, Молқыдан Мошан немесе Машан, Қошақ, Айтуған және Ботубай. 
Айтуғанның туылуын айдың жаңа тууымен байланыстырады. 

Шыбарайғырлардың (шұбар айғыр) атасы Жанат деп аталды; ол батыр-қарақшы, 
қарақшы-батыр ретінде танылды. Аңызға сүйенсек, оншақты шұбар жылқыларға көзі түскен 
Жанат оларды ірі қамыстың арасына қуып кіріп, сойып жеген екен. Сол себепті де бұл рудың 
атауы осылай атанған делінеді. Шыбарайғырдан – Балта, Қабыл, Түлек, Өтез «Отезъ) тарайды. 
Өтездің ұлы – Жәнібек. Көріп отырғанымыздай, Қожаберген сардар Өтезден тарайды.   

Бұл рулардың ең көп тарағаны Жантекей мен Жәдік, және бұл рулар жалпы
Абақ-керейлердің тең жартысын құрады. Олар жазда Алтайдың таулы қыраттарында, ал қыста 
Қара Ертіс пен Үліңгірдің далалық аймақтарында көшпелі өмір салтын ұстанды. Шіреуші, 
Ителі, Қарақас және Молқы олармен аралас көшіп жүрді, соңғы екеуі Алтайдың оңтүстік 
беткейін, қырғыз халқының ең көп таралған шығыс шекаралық аймағына қоныстанды. 
Шыбарайғыр, Итемген, Жастабан, Меркіт Қара Ертістің сол жақ жағалауларын немесе Көксу 
жоталарында (Коксунъ) көшіп-қонды (Потанин, 1881: 5). 

Жалпы айтқанда, орыс тарихшысы Потаниннің еңбегіндегі Шыбарайғыр руының 
шежіресін тарқатқандағы жазған мәліметтері Шыбарайғыр шежіресіндегі деректермен сәйкес 
келеді. Оның жазбалары географиялық сипаттамалардан басқа түркі-моңғол халықтары ауыз 
әдебиетінің жүздеген аңыз-ертегілері үлгілерін жазып қалдыруымен құнды. 

Жәнібек ұлы Қожаберген. Бұл кісі – Шыбарайғыр руының ұраны, қолына қазағымның 
қасиетті төрт туының біреуін ұстаған, алып батыр адам. Осы Қожаберген батырдан Байтайлақ, 
Қалыбай, Тоқбура, Малкелді, Ертісбай, (бұлар – бәйбіше аталады). Кененбай, Кенет, 
Мәті (Бабура аталады). Жандәулет, Шындәулет, Рыстанбет, Меңдібай, Бөгенбай, Кенжебай, 
Қазақбай, (Бұлар Жүзік аталады) (Зұрғанбайұлы, 1996: 75). 

М. Тынышбаев қырғыз-қазақ руларының шежіресін тарқатқан еңбегінде, 
Керей тайпасын екіге бөледі: Ашамайлы Керей және Абақ Керей. Абақ Керейдің ұрпақтарын 

Меркіт, Жантекей, Жәдік, Жастабан, Шіреуші, Шыбарайғыр, Көнсадақ, Ителі, Итемген, 
Молқы, Сарбас деп бөледі. Шимойын руын Абақ Керей тайпасы ұрпағына емес, бір қызығы, 
Шимойындарды Ашамайлы керей ұрпағына кіргізген. Жастабаннан Бекназар мен Қосай 
тарайды (Тынышбаев, 1992: 111). 

Қазақ әскерінің өзіндік дала заңы мен дәстүрлі соғыс өнері ежелден-ақ қалыптасқан. 
Қожаберген батыр да өз руын жауға қарсы бағыттарда өз ұранымен рух шақырып отырған. 

Қазақ мемлекетінде тұрақты әскер болған жоқ, оның қызметін сырттан жау шапқанда 
жиналатын халық жасағы атқарды. Жасақтар рулық-тайпалық принцип бойынша құрылып, 
әрбір жасақты әйгілі батырлар басқарды. Әрбір рудың, әр тайпаның жасағының өз 
жауынгерлік ұраны болатын. Әдетте ұран екі жақтың жасағы кездескен кезде, қақтығыс 
алдында айғайлап айтылатын. Ұран қазақ сарбазын осындай қиын-қыстау сәтте тек
ағайын-туысына ғана емес, бүкіл халықтың намысын қорғап шыққан қазақ жасағының
күш-қуатын сезінуге жігерлендіріп, ерлік жасауға шақырды. Қазақтың бүкілхалықтық әскери
ұраны – «Алаш». «Алаш» сөзі бүкіл қазақ пен бірқатар түркі тілдес халықтардың мифтік арғы 
тегінің атын білдіреді (Левшин, 1996: 312–313). 

Осылайша, әр рудың немесе тайпа жасағының жеке жауынгерлік ұраны болғандықтан, 
Қожаберген батыр Жәнібекұлының шыққан тегіне қарай Абақ Керей тайпасының да өзіндік 
ұранымен ерекшеленді. 

Абақ керей тайпасы төмендегідей ұрандарды (шартты айқай); Жантекейлерде – Шақабай 
(қырғыз деректеріне сүйенсек, бұл әйел адам болған деседі, ал кейбір мағлұматтарға қарасақ, 
Шақабайды барлық Абақ-керейлердің арғы атасы саналады); Жәдіктерде – Жантай, 
Ителілерді – Бұқарбай, басқаша Күйлеу деп айтылады, Шіреушілерде – Бай-тайлақ, 
Шұбарайғырларда – Қожаберген (Кодже-бергенъ); Меркіттерде – Шағыр, Жастабандарда – 
Бай-мұрат, Шимойындар мен Қарақастарда – Қаптағай, Молқыларда – Машан, ал барлық 
Абақ-керейлерде – Жәнібек ұраны болып есептелді (Потанин, 1881: 6). 

Жалпы Керей бірнеше атаға бөлінеді, қазақ ішінде Ашамайлы Керей, Абақ Керей, 
Керейіт аталатын бөліктері бар. Соның ішінде он екі ата Абақ Керей бір қыдыру ел: Жантекей, 
Жәдік, Қарақас, Молқы, Ителі, Меркіт, Шимойын, Жастабан, Шыбарайғыр, Шеруші, 
Көнсадақ, Құлтайболат. Абақ Керейді «Ақтабан шұбырынды, Алқакөл сұлама» заманында 
Қотырақ батыр бастап жүрсе, Абылай заманында ел тізгіні Қожаберген батырдың қолында 
болғанға ұқсайды» (Артықбаев Ж.О. Ұлы дала тарихында ізі сайраған Қожаберген батыр 
(Қазақ тарихындағы батырлардың рөлі, 2018: 141). 

Қожаберген батыр Жәнібекұлының шыққан тегі Керей тайпасының Шыбарайғыр руы 
жайында бірқатар аңыз-әңгімелерді Г.Н. Потанин жазбаларында қалдырады. Соның бірі 
«Есекен батыр» (Эсекень-батырь) деп аталатын 5-ші аңыз. Ауызша дерекке сүйенсек, қазақ 
(қырғыз) халықтарының байырғы атасы Майқаби еді: оның ұлы Құрдым; 
Құрдымнан – Қызылқұрт; Қызылқұрттан – Шұбарайғыр тарады. Шұбарайғыр ұрпақтарының 
ішінде Есекен батыр болған. Ол Қаба өзені арғы жағалауында Қарабұта есімді кісінің егістік 
жерін жыртқан. Осы кезде егістік алқапта Оралтай Мамыр ханның (төре) бір топ табыны 
жайылып жүреді. Есекен батыр табынды егістіктен қуып жіберіп, «Қырғыз баласы!» деп бар 
жігерімен айтты. Бұл сөзді естіген Оралтай Есекен батырдың мойнына және аяғына темір кісен 
салып, суға тастауды бұйырды. Шыбарайғыр руы ағасын іздеп, оны су ішінен тауып алады. 
Осыдан кейін Шыбарайғырлар Оралтайды тонауға кіріседі. Төре болса бір түйеге мініп, қаша 
жөнеледі. Ол Шыбарайғырлармен бейбітшілікті үш құнға сатып алуға мәжбүр болды, 
осылайша төрелігінен айырылды. Сондықтан қырғыз сұлтандары да Жайық ұрпақтары сияқты 
нағыз тума емес, тек байлар. Тарбағатайдан шыққан Шыбарайғыр руының қырғызы
(Потанин, 1881: 149–150). 

Потаниннің жазып қалдырған бұл әңгімесінен Шыбарайғыр руының беделі мен 
ержүректігі басым, байқуатты рулардың бірі екендігі айтылып отыр. Шыбарайғырлардың 
арғы атасы Қызылқұрттан тарайды делінеді. 

Осы әңгімеге сәйкесінше, 6-аңыздағы мәліметтерді тарқатып көрелік. Алтайдағы Қанас 
көлінің маңында көшіп-қонып жүрген, қазірде өзі дүние салған Әжі (Аджи) сұлтан:

Кәпір Мәліктің Қырғыз деген ұлы болған, Қырғыздан – Абылай, Абылайдан – Семен (Сэменъ), 
Семеннен – Жабаға, Жабағадан – Көгедай, Көгедайдан – Әжі сұлтан тараған. Қырғыз тайпасы 
дінге мойынсұнбады, кәпірлер болды; Сол себепті де қазақ халқының батыры Қожаберген 
(Ходжа-Берганъ) олармен соғыс жүргізді; соғыс жүрген аймақтан тастанды бала табылды, сол 
баланы Қожаберген тауып алып, бауырына басып, қазақтың ханы етті; міне, осы себепке
орай, Оралтай Мамыр хан кәпірлердің ұрпағы ретінде Есекен батырдың «Қырғыздың 
баласы», - деген сөзіне ашуланған еді (Потанин, 1881: 150). 

Берілген аңызда Қожаберген батырдың есімі аталады. Қазақ халқының батыры 
Қожабергеннің кәпірлермен соғыс жүргізгендігі айтылады. Бұл дегеніміз, батыр 
Қожабергеннің дінге мойынсұнғаны деп топшылаймыз. Екіншіден, «соғыс орын алған жерден 
баланы тауып, хан етті дегені» Қожаберген батырдың ақыл-кеңесі арқылы Абылайдың әлемге 
танымал, көршілес іргесі мықты империялармен арасындағы беделінің жоғары 
болғандығымен байланыстыруға болады. 

Шыбарайғыр шежіресі бойынша, Қожаберген батыр 3 әйел алған екен. Олардан тараған 
ұрпақтары әйелдерінің атымен аталған. 

Бәйбішеден: Байтайлақ, Қалыбай, Тоқбура, Малкелді, Ертісбай. 
Бибісарыдан байбура, Байбурадан: Кененбай, Кенен, Мәті, Қоңқа. 
Жүзіктен: Шындәулет, Жандәулет, Рыстанбет, Меңдібай, Бөгенбай, Кенжебай, 

Қазақбай. 
Қожаберген батырдың Байтайлақ, Қалыбай, Жандәулет қатарлы ұлдары әкелерімен бірге 

соғыс майданына қатысып, ерлік көрсетіп, батыр болғаны жайында ел аузындағы шежірелерде 
айтылумен қатар орыс, қытай тарихи құжаттарында да олардың аттары аталып, әке жолымен 
елінің тәуелсіздігі үшінгі жолындағы күрестері нақты деректермен келтіріледі (Баймолда, 
2018: 107). 

Шыбарайғыр руының шежіресі бойынша: Әмірсананың басына күн туып жансауғалап 
қашқан кезде өзінің Мұлтар (Мұнтыр) атты баласын Қожабергенге тапсырып аманат етіп 
қалдырған. Бұл баланы Қожабергеннің Жүзік (Дүзік) атты үшінші әйелі бағып өсірген. 
Қожабергеннің бұл әйелінен Шындәулет, Жандәулет, Рыстанбек, Бөгенбай, Меңдібай 
Кенжебай атты алты ұлы болған. Әмірсананың баласы делінетін Молтер (Мұлтар немесе 
Мұнтар) жетінші ұлы саналады. Оны басқа балалардан алалап, өгейсітпей өсіру мақсатында 
оған «Қазақбай» деген ат қойылған. Осы Қазақбайдан Қосан, Жанбол, Бибол атты үш ұл туып, 
кейін ұрпақтары өсіп үлкен әулетке айналған. Шежіре деректерде оның ұрпақтары 
шыбарайғыр руының ішінде әйел атымен аталатын Жүзік (Дүзік) руынан таратылады 
(Әділханұлы 2015: 224). Олардың ұрпақтары қазіргі кезде Баян-Өлгей аймағында,
ҚХР Алтай аймағында және Қазақстанда қоныстанған. 

«Қожа» (ходжа) сөздік қосымшасы бар есімдердің кездесуі далалық аймақта ислам 
дінінің кең таралуын білдіреді. «Қожа» тіркесі бар кісі есімдерінің Орталық Азиядағы белгілі 
бір діни кастаға қатысты әлеуметтік санатқа жатқызылуы да мүмкін. Сонымен қатар, бала 
атына есім таңдауда «қожа» тіркесін қосуды дәстүрге айналдырған отбасыларда туылған 
болуы да ықтимал (Хафизова, 2019: 388). 

Осылайша, бұл аңыз-әңгіме Қожаберген батырдың мұсылман дінінің жақтаушысы, 
әрі ислам іліміне сенімі берік тұлға болғандығын меңзейді. 

Революцияға дейінгі кезеңдегі зерттеушілердің бірі Н.А. Аристов еңбегінде қытай және 
Орынбор деректерінде Қожаберген батырдың есімі аталатындығын, батырдың Абылаймен 
жақтас жауға қарсы күрескендігін атап өтеді. Сондай-ақ, Аристов Қожаберген батырды Қытай 
жағына бағынды (Аристов, 1896: 84) деп жазады. Алайда, автордың бұл пікірімен келісуге 
ешбір негіз жоқ. Себебі, Цин империясы Абылайдың өз еркімен Қытайға бағынышты вассалы 
ретінде танылды деген пікір мүлде қате.  

Бұл мәселе жөнінде, зерттеуші Нода: «Қазақ даласына Цин империясы әскери күштер 
енгізу арқылы қазақтарды жазалауды ұйғарды. Нәтижесінде, Абылай мәжбүрлі түрде Цин 
патшалығының вассалы атануға келісті» (Noda, 2016: 28) деп, бұл пікірдің саяси ықпалын аша 
түседі. 

Сол дәуірде кісі есімінің жазылуына қазақ, орыс, моңғол, мәнжу және қытай 
халықтарының тілдік ерекшеліктері де әсер етті. Сол себепті де батырлардың біркелкі аталуы 
мен олардың қызметі үзік-үзік өмірбаяндық деректерге сүйеніп анықтау қиындық туғызады. 
Осы тұрғыдан алғанда, халық мұрасындағы ауызша деректер мен орыс, қытай және моңғол 
деректерін салыстыра талдау әдісін қолдану біршама мүмкіндіктер туғызады. Мәселен, 
Қожаберген мен Бердіқожа батырлардың рулық шежіресін анықтауда біршама алшақтық 
байқалады. Бердіқожа батырды кейбір деректер Орта жүздің керейлеріне жатқызса, енді бірі 
Шанышқылы руынан тарайтындығын айтады, ал Қожаберген батырды найман тайпасынан 
Қаракерей руына жатқызса, екіншілері Абақ-Керейге, ал тіпті кейбір деректерде жоңғар деп 
айтылады. Себебі, Қожаберген батыр қазақ-жоңғар және қазақ-қытай қарым-қатынастарының 
бел ортасында белсенділік танытқан тұлғалардың бірі еді. Оның ауылында ойраттар жиі төбе 
көрсететін. Қазақ старшиналары мен батырлары көршілес жоңғар ақсүйектерімен туыстық, 
тіпті, кейде ойрат батырларымен достық қарым-қатынастар орнатты. Барлық уақыттарда 
ойрат әйелдері қазақ жауынгерлерінің ең бір көрікті әскери олжаларының біріне айналған, ал 
қазақ батырлары қалмақ батырларымен жиі жауынгерлік шайқастарға түсіп отырды 
(Хафизова, 2019: 388). 

Осы мәліметтерден біз біріншіден, Қожаберген батырдың халықаралық қатынастардағы 
беделінің жоғары болғандығы мен оның дипломаттық қырының шеберлігі байқалады. 
Екіншіден, қазақ және жоңғар батырлары арасындағы байланыс өте тығыз өрбіді, тіпті, қазақ 
Қожабергеннің ауылы ойрат тайпаларының мекенімен көршілес орналасты. Осылайша, екі 
халық арасындағы қарым-қатынастың соншалықты жақын болғандығы, кейбір деректерде 
батыр Қожабергенді жоңғар халқының батыры деп көрсететін қате мәліметтердің 
кездесетіндігі айтылады. 

XVIII ғасыр ортасында Қожаберген елі «керей» этнонимімен аталатын жерлердің 
батысындағы қазіргі Қостанай облысының оңтүстік шығысында орналасқан Сарыторғай, 
Қараторғай өзені аңғарларын 1756 жылдың қыркүйек айына дейін мекен еткен. 1756 жылдың 
көз айларынан Абақ керей Шыбарайғыр елінің шығысқа қарай көші басталған. Қожаберген 
мен Қара Барақ әрқайсысы үш мыңдай шаңырақпен елін басқарып, 1757 жылдың мамыр 
айында Балқаштың шығысы Зайсан көлінің батысына қоныстанып біткен еді (Маусымұлы, 
2023: 10). 

Қожаберген батырдың Абылайдың сенімді сардары, әрі ақылшысы және 
Керей тайпасының белді қолбасшысының бірі болған. Абылай шығыс шекараға қатысты 
даулы мәселелерді шешуші рөлге Қожаберген батырды аттандырып отырған. 

1771 жылғы 20 маусымдағы Сібір корпусының командирі С.К. Станиславскийдің 
кабинетінде жасалған Қытай шекарасындағы әскерилерді барлауға мүмкін болатын 
қалмақтарды іздеу жолы мен оларды табу туралы Өмір батырдың сөзінен алынған 
аудармасында Абылай сұлтанның қалмақтардың Қытайға кетуіне жол бермеу үшін жасаған 
әрекеті жөнінде айтылады: «Керей иелігінен Өмір батыр және оның ағасы Қожаберген
(Козя-берды), Арғын тайпасынан – Атығай, Найман тайпасынан – Қалыбай (Қалабай) және 
Уақ (Увакской) тайпасынан – Қалабай, Телеу және Өтеген батырлар олардың жорықтарына 
кедергі келтіріп, жылқыларын айдап әкетеді. Абылай сұлтан қалмақ қосынынан екі күндік 
уақыттай жүретін шақырымда жүз мыңдық әскерімен қалмақтарды одан әрі кетіп қалмауын 
қадағалап тұр. Сонымен бірге ол Ресей жағынан да, Қытайдан да көмекке әскерлерді күтуде. 
Сонымен қатар, Өмір батыр бұл мағлұматтан басқаны жарияламады» (ОрОМА. 1-қ. 1-т. 
173-іс. 645-п.).

Құжаттан Керей тайпасының Қожаберген бастаған батырларының бір тобы
қалмақтардың көздеген әрекеттеріне тосқауыл қою жолында, малдарын тонап кедергі 
келтіргендігін аңғарамыз. Ал Абылай сұлтанның өзі 100 мыңдық әскерімен қалмақтардың 
Қытай шекарасына өтіп кетпеуін бақылауында ұстады. Сондай-ақ, құжатта Абылайдың екі 
алып империядан да қолдау күткендігі айтылады. Өйткені, қалмақтардың шығысқа қарай бет 
алуы Ресей үшін де, Қытай империясы үшін де елеулі оқиғалардың бірі саналды. Орыс 
отарынан қашып құтылу мақсатында шығысқа қарай бет алу әрекеті орыс билігі тарапынан 

міндетті түрде aямaй жaзaлayды қажет ететін үлкeн сaтқындық деп есептеді. Еділ қалмақтары 
әуел бастан өздерін Цинь билігі бодандығын қабылдауға ниеттіміз деген ұранды сылтау 
ретінде пайдаланды, алайда, олардың шынайы көздеген мүддесі басқа болатын. 

Жоңғарлардың Орта жүзге үздіксіз шабуылдарының арқасында Абылай тұтқынға түседі. 
Қалдан Серен ендігі кезекте қазақ еліне арнайы елшілерін жіберіп, жоңғар билігіне бағынуды 
талап етті. Қазақтардың ішіндегі белгілі де абыройлы батырлардың перзенттерін аманатқа 
беруді сұрады. Қазақтарға салық төлетіп, олардың көшіп-қонатын жайылымдарын өз 
рұқсатымен ғана пайдалануға беретіндігін айтып, сес көрсетті. Ал енді бұл саяси шиеленіскен 
жағдайдан хабардар болып отырған орыс феодалдарында қазақтарды уысынан шығып кетеді 
деген қорқыныш ұялады. Сол себепті де, Орыс билігі үш жүздің де беделді 
сұлтан-батырларынан қайта ант қабылдауға бекінді. Қазақтың үш жүзінің барлық 
ру-тайпаларының белгілі өкілдері мен қолбасшы батырлары Орыс патшасына қайта ант беруге 
мәжбүр болады. Бұл батырлардың арасында Қожаберген батырдың да есімі аталады. Бұған 
1742 жылғы 23–30 тамыздағы Ералы сұлтан, Кіші, Орта және Ұлы жүз батырлары, билері мен 
старшындарының Әбілқайыр ханның ант беру хаты айғақтайды: «Мен, төменде аты 
аталғандарға, Құдіретті Жаратушыға және пайғамбарымыз Мұхаммедке уәде беремін және 
оған қарыздармын. Және оның шынайы және табиғи ұлы ханшайымы Елизавета Петровнаға, 
оның ең жоғары еркіне сәйкес, таңдалған және белгіленген мұрагерлер адал, мейірімді және 
мойынсұнғыш құлдар мен бағынушылар болып табылады, және барлық жоғары билік 
құқықтары мен артықшылықтарына жататын, заңдастырылған және бұдан былай 
заңдастырылатын, барынша түсінікке, күш пен ескертуге және қорғауға қабілеттілікке сәйкес 
және бұл жағдайда қажет болған жағдайда барлық жағдайда өз өмірімізді аямаймыз....» 

Жоғарыдағы берілген ант бойынша, төменде сипатталған қырғыз-қайсақ старшындары 
мен басқа да қайсақтар Әбілқайыр ханмен бірге Елизавета патшайымға 1742 жылы 23 тамызда 
жеке кеңесші және кавалер Неплюев пен Әбілқайыр ханның қатысуымен ант беріп, 
таңбаларын қойды, атап айтқанда: 30 тамызда олар Керей руының Орта Ордасынан 
Қожаберген батыр (Кузябергян-батыр) ант берді (РИССА. Қазақ істері қоры, 122-т. 4-іс, 
158–169-п.). Берілген құжаттан батыр Қожаберген Жәнібекұлының Керей руының беделді 
батырларының бірі екендігі, сол кездегі жоңғарға қарсы күрес бастаған абыройлы жауынгер 
болғандығы айқын көрінеді. 

Қожаберген батырдың шығу тегіне қатысты мәселеде 1758 жылы ақпанындағы мәнжу 
тіліндегі «Қазақ ру-тайпаларының отбасы саны туралы тізім» дәптеріндегі төменде берілген 
деректің маңызы басым. Дерек мәтіні бойынша: «Ашамайлы керейдің 10 000 отбасы 
Тұрсынбай батырдың билігінде. Бұрынғы тексеруде бұл тайпа тізім дәптерінде болмаған. 
Ашамайлы керейдің Құрқар руының 2 000 отбасы Мазаркелді батырдың билігінде; Абақ 
керейдің 1000 отбасы Қожаберген батырдың билігінде; Абақтың 5 000 отбасы Нияз батырдың 
билігінде; Ителі керейдің 1000 отбасы Жантөре батырдың билігінде; Бұл керейдің 5 руы»... 
(Еженханұлы, 2007: 47–50). 

Осы құжаттан атақты батыр Қожаберген Жәнібекұлының он екі ата Абақ-Керейден 
тарайтын ұрпақ екендігіне көз жеткізуге болады. Екіншіден бұл дерек, Қожаберген батырдың 
хан Абылай билігі тұсындағы қазақ жасақтарының белгілі бір бөлігін басқарған ірі қолбасшы 
болғандығын айғақтайды. Үшіншіден, бұл ақпараттың өзін Абылай ханның өзі 
мәлімдегендіктен, осы деректе есімі аталған батырлардың барлығының да абыройы биік, 
мемлекетшіл, Абылай ханның сенімді сардарлары болғандығын дәлелдей түседі. Деректен 
батыр Қожабергеннің қоластында мың отбасынан құралған Абақ Керейдің әскеріне қолбасы 
ретінде жауға аттанғаны айтылады. 

Өз дәуірінде Керей тайпасының абыройлы батыры атанған Қожаберген Жәнібекұлының 
Семей қаласының оңтүстік-шығыс бетіндегі Шар өзенінің жағалауында көшпелі өмір сүріп, 
қытай әскерінің соққысынан Жоңғар хандығы құлдырап жатқанда, жеңілген қалмақ әскерлері 
жағында күрескендігі белгілі тарихшы Г.Н. Потанин жазбаларында айтылады. Екіншіден, 
автор тарихи жазбасында Қожаберген батырды аңызға айналған тұлға екендігін анық жазады, 
сонымен бірге қырғыздарда жаңа туған нәрестеге байырғы ата-бабаларының есімін қою 

дәстүрі аңыздардағы тұлғалардың есімін шатастыруға алып келетіндігін айтып өткен 
(Потанин, 1881: 35). Бұл айтылғандардан ел арасында аты аңызға айналған батырдың өз 
халқынан бөлек, орыс, қытай, ойрат-жоңғар әскерлері арасында беделі мен күрескерлік 
келбеті мен батырлық тұлғасының биік екендігі көрінеді.  

Қорытынды 
Қазақ халқының дәстүрінде ата-тек, қай рудан таралуы, қай атаның ұрпағы деген 

мәселелерде шатасулар өте көп кездесетіні анық. Себебі, халқымыздың әдет-ғұрып, тарихи 
санасында бірінші орында ұрпақ тәрбиесі, қан тазалығы бойтұмар ретінде биік тұратыны 
белгілі. Абылайдың оң қолы, сенімді сардар-батыры Қожаберген Жәнібекұлының шығу тегі 
мен өмір жолын қарастыруда түйгеніміз, батыр туралы зерттеулер мен ел аузындағы 
аңыз-әңгімелер, шежірелерін жинақтаудың маңыздылығы анықталды. Бұл алдағы уақытта әлі 
де табанды ізденіс пен ғылыми негіздеуді қажет ететін мәселе болып қала бермек. Қожаберген 
батыр Жәнібекұлының ата-тек әулетін қарастыру оның Қазақ мемлекеттілігін қалыптастыру 
жолындағы ерлігін, қазақ халқының азаттығы жолындағы күресін зерттеуге мүмкіндік береді. 
Батыр туралы аңыз-әпсаналық сипаттағы деректерден, архив құжаттарынан Қожаберген 
Жәнібекұлының Керей тайпасының Шыбарайғыр руының әскербасы ретінде тұтас Қазақ 
халқының азаттығы жолындағы күрескерлік танытқан тұлға екендігіне көз жеткіздік.  

